
Бастауыш сынып оқушыларының арасында жазу және оқу дағдылары қалыптаспаған балалардың саны 

едәуір көбейгендігі байқалады. Жазбаша сөйлеу тілінің "айрықша" бұзылысы, яғни  дисграфия  бастауыш 

сынып оқушыларының мектеп бағдарламасын игеруіне үлкен кедергі келтіреді, бұл белгілі бір уақытта бірқатар 

оқу пәндері бойынша білім беру бағдарламасын толық көлемде игеруге мүмкіндік бермейді, сондықтан 

дисграфияны анықтау және түзету өзекті мәселелердің бірі болып табылады. Мақалада жазу үрдісі 

нейропсихологиялық тұрғыдан қарастырылған және жазу үрдісінің арнайы кезеңдері атап көрсетілген. Жазу 

үрдісінің бұзылуына байланысты авторлардың берген анықтамалары талданған, дисграфияның жіктелуі 

қысқаша сипатталған, жазбаша сөйлеу бұзылыстарын уақытылы анықтау мен нейропсихологиялық көзқарасты 

ескере отырып, тиісті түзету жұмыстарын әзірлеудің маңыздылығы атап өтілген және теориялық дереккөздерді 

талдау негізінде дисграфияны зерттеудің заманауи көріністері мен болашақ бағыттары қарастырылған. 

"Инновация" ұғымына анықтама бере отырып, дисграфияны түзетуде инновациялық тәсілдердің бірі – мишық 

стимуляциясын қолданудың маңызы сипатталған, яғни"balametrics"кешенінде жаттығуларды орындау үлгілері 

көрсетілген. Мақалада қазақ тілінде білім алатын бастауыш сынып оқушыларының жазуында кездесетін 

қателерді талдау негізінде жүргізілген анықтаушы және қалыптастырушы тәжірибенің әдістемесі мен нәтижесі 

сипатталады. 

Түйін сөздер: бастауыш сынып оқушылары, жазу үрдісі, дисграфия, инновациялық тәсіл, мишық  

стимуляциясы, жазудағы "айрықша" қателер. 

 

 

Кіріспе 

 

Ақпарат ағымының үнемі молаюы мен жаңаруына байланысты қоғамды ақпараттандыру 

кезеңіне оқу тәрбие үрдісіне, оның мазмұны, әдістері, ұйымдастыру формалары мен басқару 

түрлеріне сапалық тұрғыдан жаңа талаптар қойылуда. Жалпы білім беретін мектеп үрдісіндегі оқу 

мен тәрбиеге қойылатын талаптарды орындау қиыншылықтары бастауыш сыныптарда байқалса, 

олардың оқу бағдарламасын меңгеру жолдары жылдан-жылға қиындай түседі. Себебі, білім 

жүйесінің негіздері – ойлау, практикалық операциялар, дағдылар бастауыш сыныпта қалыптасады. 

Оқытудың бастапқы кезеңінде балаларда осы жүйе қалыптаспаған жағдайда тұрақты үлгермеушілік 

орын алады. Мұндай қиыншылықтарға келтіретін түрлі себептер болады. Арнайы әдебиеттерде 

аталған қиыншылықтардың біріне, органикалық генездегі психикалық функциялардың   бұзылуы деп 

анықтама береді.  

Зерттеу өзектілігі: қазіргі уақытта, жалпы білім беретін мектептің бастауыш сынып 

оқытушылары балаларда оқу мен жазуда қиындықтар пайда болғаны және қарапайым оқыту әдістері 

негізінде оқытудың нәтиже бермегендігі жөнінде айтып жатыр. Балаларда ана тілін пән ретінде 

меңгеруде қиындықтар болғанымен,  математика және басқа да пәндерді жақсы меңгере алады. 

Мұндай қиындықтар көбінесе, дисграфия, яғни жазбаша сөйлеу тілінің спецификалық бұзылысы 

негізінде көрінеді. 

Жазу бұл әртүрлі құрылымдық және функционалды компоненттердің, көптеген психикалық 

функциялардың қатысуымен іске асатын күрделі, жүйелі және ерікті психикалық акт болып 

табылады. Жазу процесі ауызша сөйлеумен тығыз байланысты және оның дамуы жеткілікті жоғары 

деңгейі негізінде ғана жүзеге асырылады. Алайда, ауызша сөйлеудің қалыптасуы жазуды сәтті 

игерудің алғышарттарының бірі ғана болып табылады. 

Жазу  бұзылуының нақты тетіктерін анықтаумен қатар, қазіргі уақытта жазбаша сөйлеу тілін 

игеруде маңызды рөл атқаратын сөйлеу әрекетінің жалпы функционалды механизмдеріне көбірек 

көңіл бөлінді. Мұндай жалпы функционалды механизмдер ретінде ойлау операциялары, қабылдау, 

есте сақтау, зейін, жалпы мінез-құлықтың қалыптасуы, реттеушілік және өзін-өзі реттеу процестері, 

іс-әрекеттің мақсаты мен мотивтері қарастырылады. 

Қазіргі уақытта жазбаша сөйлеуді меңгеру процесінің бұзылуы әртүрлі аспектілерде 

қарастырылады: клиникалық, психологиялық, нейропсихологиялық, психолингвистикалық, 

педагогикалық. Бірақ, жазудың бұзылуын түзету мәселесі әлі де өзекті болып қала береді, себебі 

Қазақстанда қазақ тілді балалардың жазбаша сөйлеу тілінің қалпын анықтау бойынша зерттеулердің 

аздығы,  дисграфияны түзетудегі дәстүрлі тәсілдердің тиімсіздігі, оқушылардың жазба 

жұмыстарында  дисграфиялық қателер санының артуы, сондай-ақ осы бұзылыс белгілері мен 

механизмдерінің күрделенуімен байланысты. 

Дисграфия, орфографияны меңгерудегі бұзушылықтар,оқуда тұрақты үлгермеушілік және 

баланың тұлға болып қалыптасуындағы ауытқулардың себебі болып табылады. Осыған байланысты 

логопедияның өзекті міндеттерінің бірі —  дисграфияны түзетудің оңтайлы, инновациялық түзету 

жолдарын іздестіру. 

 

 Негізгі бөлім 

 

Жазу үдерісі - еркін жазылған жазбаша мәлімдеме  немесе мәтінді көшіру, тыңдай отырып 

жаздыру тұрғысындағы күрделі психологиялық акт болып табылады. Әрбір жазу үдерісіне көптеген 

жалпылама элементтер енеді. Жазуға міндетті түрде белгілі бір түрткі ықпал етеді.  Егер оқушыға 

айтылған сөздерді немесе сөйлемдерді (фразаны) жазу қажеттілігі туса, мәтінді тыңдап болған соң 

тура сол қалпында дұрыс жазып шығуы керек. Егер оқушы мазмұндама немесе хат жазуы керек 

болса, онда алдымен жазылатын ойды түйіндеп алып, оны сөйлемдерге бөліп барып, алғашқы 

жазылатын ойды жинақтап алуы тиіс [1; 4]. 

Толық сөйлемге айнала алатын ойды сақтап қалумен қатар, ішкі сөйлеу арқылы оны одан әрі 

сөйлемнің толық  құрылымына айналдыру қажет және оның  әр бөліктері  өз  тәртібін  сақтауы  тиіс 

[1; 5]. 

А.Р. Лурия «Очерки психофизиологии письма» атты жұмысында жазудың келесі арнайы 

кезеңдерін атап өтті: 

- жазу процесінің бірінші кезеңі - жазылатын сөздің дыбыстық құрамын талдау. Айтылған 

сөздің дыбыстық құрамынан бірқатар дыбыстарды бөліп алу. Бұл алдымен бастапқы дыбысты, содан 

соң кейінгі дыбыстарды бөліп алуды қамтиды. Дыбыстарды нақтылау, қазіргі сәттегі дыбысталған   

нұсқаларды нақты жалпыланған сөйлеу дыбыстарына, яғни, фонемаларға айналдыру. Дыбыстық 

тізбекті талдау және сақтау, дыбыстық опцияларды нақты фонемаларға бөлу және айналдыру, 

күрделі жазу үдерісін жүзеге асырудың алғашқы қажетті кезеңі болып табылады. Жазу дағдысын 

дамытудың бастапқы кезеңінде бұл үдерістер толығымен саналы түрде өтеді, артынша  

машықтандырылған түрде жүзеге асырылады. 

- жазу процесінің  дыбыстық талдаудан кейінгі  кезеңінде, таңдалған фонемалар немесе 

олардың кешендері визуалды графикалық схемаға аударылуы тиіс. Яғни, әрбір фонема (дыбыс) тиісті 

графемаға (әріпке) аударылу қажет. Егер алдын-ала дыбыстық талдау жеткілікті түрде нақты 

жүргізілсе, онда сөйлеу дыбыстарын әріптерге қайта түрлендіру ерекше қиындықтар туғызбайды. 

- Жазу процесінің соңғы кезеңі — жазылатын оптикалық белгілерді, яғни әріптерді қажетті 

графикалық үлгілерге айналдыру. Қолдың қозғалысымен қатар кинестетикалық бақылау жүзеге 

асырылады. Әрбір  әріпті жазу үшін қажетті қозғалыс дағдыларын дамыту алғашқыда арнайы саналы  

іс-әрекет түрінде  болса, кейінірек бұл жеке элементтер біріктіріледі және жазуды  еркін меңгеріп 

жаза бастайды [1; 5]. 

Осы кезеңдердің кез келгенінің бұзылуы немесе толық дамымай қалуы, жазу үдерісінің 

бұзылуына, яғни дисграфияға алып келеді. 

Жазбаша сөйлеу тілінің  бұзылуына арналған арнайы әдебиеттерде осы кезеңге дейін 

терминологиялық жағына және ауытқулардың себептеріне, жазудың бұзылуының анықтамасына 

байланысты бірдей көзқарас қалыптаспаған, сондықтан авторлардың жұмысында дисграфияға әр- 

түрлі анықтама беріледі. 

Р.И.Лалаева былай деп анықтама береді: «Дисграфия - тұрақты және қайталанып отыратын 

қателердің болуымен және жазу үрдісіне қатысатын жоғарғы психикалық функциялардың 

қалыптаспауымен анықталған жазбаша сөйлеу тілінің жартылай бұзылуы» [2; 15] .  

И.Н.Садовникова дисграфияны есту және көру қабілетінің бұзылуымен және зияттың 

төмендеуімен байланыстырмайды, негізгі белгісі тұрақты "айрықша" қателердің бар болуы ретінде 

көрінетін жазбаша сөйлеу тілінің жартылай бұзылысы деп сипаттайды [3; 4]. 

А.Л.Сиротюк дисграфияны бас ми қабығының дамымай қалумен, дисфункциясымен, ошақтық 

зақымданумен байланыстыра отырып жазбаша сөйлеу тілінің жартылай бұзылысы ретінде 

анықтайды [3; 4]. 

А.Н.Корнев дисграфия деп ақыл-ой мен сөйлеу тілінің дамуының жеткілікті деңгейіне және 

көру мен есту қабілетінің өрескел бұзылуының жоқтығына қарамастан, фонетикалық жазу принципін 

басшылыққа ала отырып, графикалық ережелерге сәйкес жазу дағдыларын меңгере алмауын атайды 

[4; 86]. 

Қорытындылай келе, дисграфия - бұл неврологиялық бұзылаулар немесе психикалық 

функциялардың қалыптаспауымен байланысты тұрақты "айрықша" қателіктермен сипатталатын жазу 

процесінің бұзылуы.  

"Айрықша" қателер, әдетте, емле ережелеріне байланысты емес қателерді білдіреді. 

Дисграфия көбінесе өз механизмдері бар тәуелсіз бұзушылық болып табылмайды. Ол басқа 

бұзылушылықтың көрінісі ретінде әрекет етеді. Сондықтан, дисграфияны түзету жұмыстары  негізгі 

бұзылысты  анықтау және оны түзетуді көздейді. 

Оқушыларда жазбаша сөйлеу бұзылыстарының белгілері мен механизмдері туралы әртүрлі 

көзқарастардың болуы, бұзылушылықтың бірнеше жіктелуі бар екендігін көрсетеді. Әр жіктеу 

дисграфияның бір ғана аспектісін ескереді, барлық жағдайларды, бұзушылық құрылымындағы 

немесе белгілер кешеніндегі жеке комбинациялардың барлық түрлерін қамти алмайды. 

Біз А.И.Герцен атындағы СПМПУ логопедия кафедрасының қызметкерлері жасаған және 

Р.И.Лалаевамен нақтылаған жіктеуге сүйенеміз [5; 466]. 

Бұл жіктеуге сәйкес дисграфияны келесі түрлерге бөліп қарастырады: 

- артикуляциялық-акустикалық дисграфия; 

- фонемді танып білудің бұзылуы негізіндегі немесе акустикалық дисграфия; 

- тілдік талдау мен жинақтаудың  бұзылуына негізделген дисграфия; 

- аграмматикалық дисграфия; 

- оптикалық дисграфия. 

О.А.Токареваның зерттеуі бойынша, моторлы дисграфияға жазу кезінде қол қимыл-

қозғалысының қиындығы, сөздің  дыбыстық және көру мен моторлы бейнелері байланысының 

бұзылысы тән [5; 464].  

Біз моторлы (кинетикалық) дисграфияны  кейінгі кезеңдегі жаңа тұжырымдамалар 

тұрғысынан қарастырамыз.  

«Кинетикалық» дегеніміз «қозғалтқыш» мағынасын береді. Жазу барысында қаламды 

саусақпен ұстап қана қоймай, қолдың, білектің, иықтың орналасуы және жалпы денені тік ұстау 

маңызды. Жазу үшін бірнеше сенсорлық жүйелердің үйлесімді жұмысы қажет: вестибулярлық, 

проприоцептивті, тактильді, визуалды, есту [6; 74]. Олардың жұмысындағы бұзушылық, әдетте, 

диспраксияға әкеледі (мақсатты ерікті қозғалыстарды жоспарлау және жүзеге асыру қабілетінің 

бұзылуы). 

Диспраксия — бұлшық ет тонусының, параличтің және басқа да ауытқулардың патологиясы 

болмаған жағдайда,  балалардағы ерікті, жоспарлы түрде мақсатты бағытталған қозғалыстар 

сферасының бұзылуы. Бұл әртүрлі әрекеттерді (әсіресе, күрделі) орындау қиындықтарында және 

үйлестіру мәселелерінде көрінеді [7; 104]. 

Жазбаша түрде диспраксия әртүрлі жолмен көрінуі мүмкін: 

▪ дыбыстардың айтылуындағы бұзылуымен байланысты әріптерді ауыстыру; 

▪ сөздің буындық құрылымының бұзылуы; 

▪ әріптер элементтерін толық аяқтамау, жеңілдету немесе қосылудың болмауы, дәптердің 

жолақтары мен әріптердің мөлшерін ұстап тұру қиындықтары. 

Біз дыбыстардың айтылуындағы бұзылуымен байланысты әріптерді ауыстыру 

артикуляциялық-акустикалық дисграфияға жатқызамыз. Жазу кезіндегі сөздің буындық құрылымын 

бұзу екі түрлі себептен болуы мүмкін. Біріншісі артикуляциялық диспраксия салдарынан, екіншісі 

жоғары психикалық функция ретінде дыбыстық талдау мен жинақтаудың бұзылуынан  болуы  

мүмкін. Егер бала ауызша сөйлеу кезінде сөздің буындық құрамын бұзса, онда бұл диспраксияға 

байланысты. Ал, бала жазба жұмыстарында тек дауыссыз дыбыстарды білдіретін әріптерді жазса, 

онда бұл  дыбыстық талдау мен жинақтаудың бұзылуынан болады. 

Соңғы әріптер элементтерін толық аяқтамау, жеңілдету немесе қосылудың болмауы, 

дәптердің жолақтары мен әріптердің мөлшерін ұстап тұру қиындықтары нақты диспраксиялық 

компонентті білдіреді. Балаға ілгектердің, таяқтардың өте күрделі моторлық бағдарламасын құру 

және жүзеге асыру қиын болғандықтан, элементтер толық аяқталмайды немесе байланыстар 

жоғалады. Бұл процесті бірнеше жағдай қиындатады: 

- әріптер —  абстрактіліктің жоғары дәрежесі бар символдар. Біздің күнделікті өмірімізде 

праксис қандай да бір затқа (бөтелкені ашу, аяқ киімнің бауын байлау, доп лақтыру, кітап беттерін 

парақтау т.б.) сүйенеді. Жазу  барысында «объект» ретінде дыбыстың немесе буынның акустикалық, 

кинетикалық бейнесі, жазбаның мағыналық жағы қызмет етеді. Сол себепті, балаларға бұл 

объектілерге сүйену қиынға соғады.  

- жазудың мағыналық жағы — оны ауырлататын екінші фактор. Жазу негізінен 

Н.А.Бернштейн бойынша қозғалыстарды ұйымдастырудың ең жоғарғы деңгейіне жатады (Е деңгейі). 

Бұл —  ең күрделі қозғалыс, оның негізгі аферентациясы мағыналық жағы болып табылады, яғни, 

жазу кезінде моторлық бағдарлама мағынаға, жағдайға, адресаттың күйіне қарай анықталады. 

Мысалы, «сәлем» және «сәлеметсіз бе?» сөздерінің мағынасы бірдей болғанымен, олардың моторлы 

бағдарламасы (элементтер жиынтығы) біздің кімге жазғанымызға байланысты [8; 52]. 

- балаға тармақтағы әріптердің биіктігін бақылау маңызды. Кеңістік ұғымдарының 

қалыптасуы жауапты үрдіс болғандықтан, оның бұзылуы диспраксияның белгісі болуы мүмкін. 

Кейбір психикалық бұзылулар кезінде бала шекараларды, оның ішінде сызықтық шекараларды 

көрмейді. Бұл бұзылыстарды  бір-бірінен ажырату үшін жан-жақты тексеруді қажет етеді. 

Дисграфиялық қателіктер тек сөйлеу тіліндегі бұзылыстардың нәтижесінде болмайтынын 

ескеру қажет. Олар: 

- зейін шоғырлануының бұзылуы (бала әріптерді немесе буындарды тастап кетеді, әріптер 

элементтерін толық жазбайды); 

- есте сақтау қабілетінің бұзылуы (бала әріптердің бейнесін ұмытып қалуы, фразаны немесе 

сөйлемді жадында сақтай алмауы); 

- моторлы сфераның бұзылуы (артикуляциялық диспраксияның салдары болып табылмаған 

жағдайда); 

- есту қабілетінің бұзылуы; 

- көру қабілетінің бұзылуы нәтижесінде көрініс табуы мүмкін. 

Қазақ тілінде білім алатын біршама оқушының жазбаша сөйлеу тілінде бұзылулар байқалады. 

Бұл жайында арнайы деректер аз. Дегенмен, Абай атындағы ҚазҰПУ-дың арнайы педагогика 

кафедрасы қызметкерлерінің Қ.Қ.Өмірбекова, М.М.Рахимова, Ж.Нурсеитова зертеулерінде біраз 

мәліметтер келтірілген. Мысалы, көмекші мектеп оқушыларының  жазу жұмыстарында ең жиі 

кездесетін қателер – сөздің дыбыстық құрамының бұзылуы, емленің және тыныс белгілерінің 

қателері. Мазмұндама жұмыстарда дәл сол қателер сақталған және  грамматикалық қателердің 

көбейгені байқалады [9; 324]. 

Жоғарыдағы мәліметтерді түйіндей келсек, әртүрлі себептердің ықпалымен екі бала бірдей 

қате жіберуі мүмкін. Сондықтан, осы себептердің әрқайсысының өзіндік түзету жұмыстарының 

бағыты бар. 

Бастауыш сынып оқушыларының дисграфиясын түзету жұмыстарын талдауға қатысты 

теориялық және практикалық мәселелердің зерттелу жеткіліксіздігі, иннновациялық тәсілдерді 

қарастыруды қажет етеді. 

Инновациялық тәсілдер туралы айтпас бұрын, оның  мағынасын ашып алу маңызды. Бұл 

адамның зияткерлік іс-әрекеті, қиялы, шығармашылық процесі, өнертабысы және 

рационализациясының түпкі нәтижесі. Инновация әрқашан ғылыми шығармашылық арқылы жүзеге 

асырылатын зияткерлік қызметтің өнімі болып табылады. Педагогикадағы инновация - бұл оқытудың 

жаңа әдістерін енгізу. 

Инновация әрдайым жаңа нәрсе болып табылмайды. Мысалы, ХХ ғасырдың басында дамыған 

Монтессори  немесе Вальдорф педагогикасы ұзақ уақыт бойы әлемдік педагогикалық мәдениет үшін 

жаңалық болған жоқ. Алайда, біздің елімізде олардың идеялары көптеген жылдар бойы таралмады, 

осы жүйелерді енгізу және тарату маңызды әлеуметтік-мәдени жаңалыққа айналды. Бұл тұрғыда 

инновация-ретроновация [10; 14]. 

Педагогикалық инновация - бұл педагогикалық жүйелерді, жеке әдістерді, оқу пәндерін, оқу 

курстарын енгізу және тарату. Педагогикалық инновация - педагогикалық қызметтегі жаңашылдық, 

оқыту, тәрбиелеудің мазмұны мен технологиясындағы өзгеріс, олардың тиімділігін арттыру 

мақсатында жасалатын әрекет [10; 14]. 

Педагогикалық инновациялар — бұл: 

А) білім беру ортасына жекелеген бөліктер, компоненттер және жалпы білім беру жүйесінің 

сипаттамаларын жақсарту мақсатында инновацияларды енгізетін  өзгерістер; 

Б) инновацияны игеру процесі (жаңа құралдар, әдістер, технологиялар, бағдарламалар т.б.); 

В) жаңа әдістемелер мен бағдарламаларды іздестіру, оларды білім беру процесіне енгізу және 

шығармашылық  тұрғыдан қайта ойлап жүйелеу; 

Көптеген инновациялар мен анықтамалардың пайда болуы оларды жіктеуді қажет етті. 

Мысалы: 

-  техникалық инновациялар  білім беру саласында қолданылатын мұндай жаңашылдықтар 

оқытуда қолданылатын әртүрлі техникалық білім беру құралдарына қатысты; 

- әдістемелік инновациялар оқыту және тәрбиелеу әдістемесі саласындағы инновациялар. 

Оқытушы мен мұғалім, оқу-тәрбие процесін ұйымдастыру барысында жүзеге асады; 

- ұйымдастырушылық инновациялар — еңбекті ұйымдастырудың жаңа нысандары мен 

әдістеріне қатысты жүргізіледі; 

- басқару инновациялары —  өндірісті, ұйымдарды басқарудың құрылымын, әдістерін 

қозғайды, қойылған міндеттерді шешуді жеделдету, жеңілдету немесе жақсарту мақсатында басқару 

жүйесінің элементтерін ( немесе тұтас алғанда бүкіл жүйені) ауыстыруға бағытталған; 

- экономикалық инновациялар —  жоспарлау, ынталандыру және еңбекақы төлеу және білім 

беру қызметінің нәтижелерін бағалау саласындағы оң өзгерістерді қамтиды [10; 18]. 

Сипатына қарай, ғылым мен практиканың инновацияға қосқан үлесін теориялық және 

практикалық деп бөлуге болады. 

Педагогикалық инновациялардың нәтижелілігі мен олардың тиімділігін бағалау дәстүрлі 

түрде келесі критерийлер бойынша жүргізіледі. 

-   жаңалығы; 

-  оңтайлы педагогикалық инновациялардың тиімділік өлшемі, мұғалімдер мен оқушылардың 

күштері мен құралдарының жұмсалуын қажет етеді; 

- нәтижелі инновация критерийі ретінде мұғалімдер қызметіндегі оң нәтижелердің белгілі бір 

тұрақтылығын білдіреді; 

- жеке мұғалімдер мен тәрбиешілердің инновацияны шығармашылық қолдану мүмкіндігі, 

тәжірибеде расталып, сынақтан өтіп, объективті бағалаудан кейін жаппай енгізуге ұсынылуы мүмкін; 

- инновациялық орта —  мектептің білім беру процесіне инновацияларды енгізуді қамтамасыз 

ететін ұйымдастырушылық, әдістемелік, психологиялық сипаттағы шаралар кешенімен бекітілген, 

белгілі бір моральдық-психологиялық жағдай жасау. 

Бүгінгі таңда әлеуметтік-экономикалық қайта құру жағдайында мектеп пен арнайы білім беру 

ұйымдарын жаңа тәсілдер, идеялар, модельдер, педагогикалық технологияларсыз дамыту мүмкін 

емес. 

Оқытудың инновациялық тәсілдері білім беру процесінің репродуктивті және проблемалық 

бағытына сәйкес келетін екі негізі қарастырылады. 

1. Инновациялар - оқу процесін жаңғыртатын, оның дәстүрлі репродуктивті бағдары 

шеңберінде кепілденген нәтижелерге қол жеткізуге бағытталған жаңғыртулар. Оқытудың 

технологиялық тәсілі, ең алдымен, оқушыларға білім беруге, үлгі бойынша әрекет ету тәсілдерін 

қалыптастыруға және жоғары тиімді репродуктивті оқытуға бағытталған. 

2. Инновациялар - дәстүрлі оқу процесін өзгерту арқылы, зерттеу сипатын қамтамасыз етуге, 

оқу-танымдық ізденіс қызметін ұйымдастыруға бағытталған трансформациялар. Оқытуға тиісті  іздеу 

тәсілі  оқушыларға жаңа білімді өз бетінше іздеу тәжірибесін қалыптастыруға, оларды жаңа жағдайда 

қолдануға, құндылық бағдарларын дамыту мен үйлесімді шығармашылық қызмет тәжірибесін 

қалыптастыруға бағытталған [11; 7]. 

Білім беру процесінің репродуктивті және мәселені шешу бағдары қазіргі заманғы 

педагогикада, технологиялық ізденісте екі негізгі инновациялық тәсілмен жүзеге асырылады. 

Біз дисграфияны түзетудің инновациялық тәсілдердің бірі ретінде мишық стимуляциясын 

қарастырдық. Мишық стимуляциясы - сөйлеу мен баланың мінез-құлқын қалыптастыруға жауап 

беретін, ми аймағын дамытуға бағытталған физикалық жаттығулар жиынтығы.  

Мишықтың зақымдану салдары туралы  зерттеулер мишық моториканы да, танымдық 

жетілуді де реттейді деген тұжырымдарды  қолдайды. Кейбір балаларда мишықтың ісіктер 

резекциясы мутизммен, дизартриямен, кез келген кенеттен болған қозғалыстардың тоқтап калуы 

және жеке тұлғаның мінез-құлқындағы елеулі өзгерістерімен, оның ішінде апатиямен және 

эмоциялардың тез ауытқуымен сипатталады. Мишығы толық немесе жартылай зақымданған 

балаларда моторлы және танымдық қабілеттердің даму кезеңдері кешіктіріліп жетіледі, ал кейбір 

адамдарда жалпы интеллектуалдық бұзылулар байқалады. Осылайша, мишықтың зақымдануы 

көбінесе моторлы және танымдық бұзылуларға әкеледі. Мишықтың зақымдануы ми қыртысының 

бұзылу деңгейімен бірдей немесе одан да жоғары болады [12; 989].  

30 жылдан астам уақыт бойы қолданылып келе жатқан құрылғылардың бірі  американдық 

мұғалім Билл Хуберт жасаған (Bal-AVis-X) жаттығуларына негізделген. Bal-AVis-X тиімділігін 

растайтын алдын-ала мәліметтер бар. Ол  300-ден астам жаттығулардан тұрады. Бұл жаттығулар 

көбінесе тепе-теңдік тақтасында тұру арқылы құм толтырылған қапшықтармен жасалады [13; 2]. 

Адамның  мишығында  мидың  басқа бөліктеріне қарағанда жүйке жасушалары - нейрондар 

көп (50% - дан астам) және басқа ми құрылымдарымен байланысы бар. Мишық стимуляциясы мидың 

басқа аймақтарын, соның ішінде психикалық дамуға жауап беретін маңдай бөліктерін, сөйлеуді 

түсінуге және сөйлеуді моторикалық ұйымдастыруға жауап беретін самай бөліктерін белсендіреді. 

Нейрофизиологтардың анықтауы бойынша, баланың миы әдетте қозғалыста үйренуге қабілетті. 

Мидың вестибулярлық жүйелері кез келген  іс-әрекетте  шешуші рөл атқарады. Ірі және ұсақ 

моториканы үйлестіруге, сөйлеуге, жазуға, оқуға, есептеуге қатысатын, мидың барлық негізгі 

мүшелері мен бөліктері арасында байланыс орнатуға көмектеседі [14; 54]. 

Мишық стимуляциясы ерекше білімді қажет ететін балаларды оңалтудың тиімді әдісі ретінде, 

әртүрлі бұзылуларды түзетуде кең қолданылады: психикалық дамудың тежелуі, зейін жеткіліксіздігі 

және гиперактивтілік синдромы, мидың минималды дисфункциясы, мінез-құлық бұзылыстары, 

қозғалыс координациясының бұзылуы, диспраксия, дисграфия, дислексия, дизартрия, дислалия. 

Мишық стимуляциясы бағдарламасы тепе-теңдік тақтасындағы жаттығулар жүйесіне негізделген. 

Жаттығу физиотерапияға ұқсас. Тақтада бала бір уақытта тепе-теңдік сақтауға тырысып, 

нұсқаушының тапсырмаларын орындайды. Тақтаның бетінде арнайы таңбалар бар, ал платформаның 

көлбеу бұрышы рокерлермен реттеледі. Көлбеу деңгейінің өзгеруіне байланысты, қозғалыс және 

танымдық дағдыларды үйлестіру, визуалды-моторлық координацияны дамытуға бағытталған 

жаттығулардың күрделілік деңгейі  өзгереді [14; 55]. 

Бағдарламаның дамытуға арналған салалары: 

- реттеушілік саласы - іс-қимыл бағдарламаларын қалыптастыру; бағдарламаны ұзақ уақыт 

ұстап тұру; зейінді шоғырландыру және ұстап тұру; сыртқы бағдарламаны интериориза́циялау және  

бақылау мүмкіндіктерін арттыру; жағымсыз мінез-құлықты тежеу мүмкіндіктерін нығайту; 

- сенсорлы-моторлы сала - визуалды-моторлы үйлестіру (қол-көз); ептілік, қозғалыс дәлдігі, 

вестибулярлық бағдарламаларды жақсарту; моторлы бағдарламаларды машықтандыру; тұрақты 

түрде ми сыңарлары арасындағы байланысты өзара әрекеттестіру; сенсорлық ақпаратты өңдеу 

жылдамдығын арттыру; 

- танымдық сала - есте сақтау, сөйлеу, қабылдау, ойлауды дамыту; 

- көру жүйесі - заттың бейнесін бекіту; бақылау қозғалыстарының қалыптасуы мен нығаюы; 

көру өрістерінің кеңеюі бейнелерді визуалды елемеуден арылу, гемианопсия кезінде компенсаторлық 

стратегияны қалыптастыру, көру өрісінің жоғалуы, тұрақты дағдыларды қалыптастыру; алыс және 

жақын объект арасында ауысу, кеңістік көріністерін қалыптастыру және нығайту; көз  бұлшық  

еттерін нығайту, оқу және жазу дағдыларын дамыту; 

- есту жүйесі - сөйлеу тіліне жатпайтын дыбыстарды қабылдауды және өңдеуді жақсарту, 

ырғақ сезімін қалыптастыру (ішкі және сыртқы), ырғақты ажырата  білу, ырғақ сезімі мен 

қозғалыстардың дұрыс орындалуын бағалай алу; 

- бұлшық ет жүйесі - қол бұлшық ет гипертонусының төмендеуі, дене мүсінін жақсарту және 

нығайту болып табылыды. 

 

Материалдар мен әдістер 

 

Бастауыш сынып оқушыларының жазбаша сөйлеу тілінің жағдайын анықтау мақсатында 

Алатау ауданы,  № 82 жалпы білім беретін мектептің бастауыш сынып оқушыларымен эксперимент 

жүргізілді. Эксперимент барысында әр баламен жеке жұмыс жасалды. Эксперимент екі бөлімнен 

тұрады:     

- бірінші бөлімнің  мақсаты - бастауыш сынып оқушылары жазуындағы кездесетін қателердің 

түрлерін анықтау; 

- екінші бөлімнің мақсаты - жазуға қажет функциональдық алғы шарттардың жағдайын 

анықтау. 

1. Бастауыш сынып оқушылары жазуындағы кездесетін қателердің түрлерін анықтау;. 

Тәжірибе барысында 90 қол жазба жұмысы талданды. Талданған қол жазба жұмыстарының 

ішінен 21 баланың жұмысында дисграфиялық қателер кездесті.  

2. Жазуға қажет функциональдық алғы шарттардың жағдайын анықтау. 

Анықтаушы эксперимент Қ.Қ.Өмірбекованың әзірлеген "диагностикалық тапсырмалар 

кешені" арқылы жүргізілді. Әр бағыт 2-5 тапсырмаларды қамтыды. Диагностикалық кешен келесі 

бағыттар бойынша  тапсырмаларды қамтыды: 

1. Сөйлеу тілінің моторлы жүзеге асыру деңгейін тексеру. 

2. Фонематикалық қабылдау. 

3. Фонематикалық талдау мен жинақтау. 

4. Кеңістікте бағдарлау. 

5. Графомоторлы дағдылар. 

6. Жоғары психикалық функцияларын тексеру. 

7. Сукцессивті процестер. 

8. Сөздік қорын тексеру. 

9. Сөйлеу тілінің грамматикалық құрылысын тексеру [15; 27]. 

Келесі кезекте түзету жұмысы жүргізілді. Түзету жұмысының мақсаты  жазбаша сөйлеу тілін 

түзетуде инновациялық тәсілдерді қолдана отырып, логопедиялық жұмыс жүйесін жүйелі құрастыру 

болды. Түзету жұмысы диагностикалық кешен негізіндегі бағыттар бойынша  және "Balametrics" 

кешенін (Мәскеу қаласының балалар нейропсихологтар қауымдастығы шығарған әдістеме) қолдану 

арқылы жүргізілді. Бұл бағдарлама 6 жаттығу блогынан тұрады. Олар: 

1 - БЛОК - "Бельгау тепе-теңдік тақтасын игеру"; 

2 - БЛОК - "сенсорлық қапшықтармен жаттығулар кешені»; 

3 - БЛОК - "маятник шары бар кешенмен жұмыс"; 

4 - БЛОК - "түрлі-түсті тақтайшалармен жаттығулар кешені"; 

5 - БЛОК -  "сандар мен қаптамалар бар тақтайшалармен жаттығулар кешені"; 

6 - БЛОК - "текшелері бар стендті қолдана отырып жаттығулар жиынтығын орындау"; 

7-  БЛОК - "шығыршықты лақтыру арқылы жаттығуларды орындау кешені"[16; 11]. 

Бағдарлама аясында: 

- концентрацияны және зейінді жақсарту; 

- сабақтарда төзімділікті, жұмысқа қабілеттілікті арттыру; 

- көру - мотор координациясын жақсарту; 

- кеңістіктік қабылдау мен қиялдың дамуы; 

- қозғалыс қабілеттерін дамыту - реакция жылдамдығы, ептілік; 

- жадтың барлық түрлерін дамыту: визуалды, визуалды-кеңістіктік, дыбыстық, бейнелі, 

әсіресе моторлы; 

- ауызша және жазбаша сөйлеуді қабылдауды дамыту; зияткерлік қабілеттерін дамыту; 

- математикалық және логикалық қабілеттерді дамыту; 

- өз қызметін жоспарлау және бақылау қабілеттерін дамыту; 

- эмоционалды-еріктік саланы үйлестіру. 

 

Нәтижелер 

 

Балалардың жазба жұмыстарын талдау барысында сөз деңгейіндегі қателер, лексика-

грамматикалық қателер және тыныс белгілері мен емлелік қателерді қарастырдық.  

1-суретте көрсетілгендей сөз деңгейіндегі қателердің ішінде алмастыру бойынша қателер ең 

көп пайыздық көрсеткішті (53%) көрсетті. Бұл оқушылардың жазба жұмыстарында айтылу, 

оптикалық  және кинестетикалық ұқсастықтары бойынша әріптерді  алмастыруларында көрінді. 

Қалыптастырушы эксперименттен кейін қателер 42%-ды құрады. Сөзде әріптің түсіп қалуы 28%-ды 

көрсетті. Көбінесе оқушылар дауысты дыбыстарды тастап кетті. Түзету жұмысынан кейін қателер 

20%-ды құрады.  

2-суретте көрсетілгендей лексика-грамматикалық қателер бойынша сөзді тастап кету 

көрсеткіші ең жоғарғы (55%) пайызды құрайды. Бұл қателер балаларда есте сақтау қабілетінің төмен 

деңгейде болуынан және сукцессивті қызметтерінің қалыптаспауынан болды. Қателер түзету 

жұмысынан кейін 43%-ды құрады. Сөздерді бірге жазу анықтаушы  38%-ды құрайды. Оқушылардың 

жазба жұмыстарында бұл қателер  тілдік талдау және жинақтау қызметтері және сөз бейнесінің 

жеткіліксіз деңгейде қалыптасуынан болды. Қалыптаструшы экперимент нәтижесінде 3% - ды 

көрсетті. 

3-суретте көрсетілгендей тыныс белгілеріндегі қателер 9%-ды құрайды.  Бұл қателер 

оқушылардың диктант жұмыстарында сызықшаны ауыстырып  немесе  қоймай кету, нүкте және 

үтірді тастап кету түрінде көрінді. Бұл қателер балалардың кеңістікте бағдарлай алмауы мен тілдік 

талдау және жинақтау қызметтерінің қажетті деңгейде қалыптаспауынан болды. Анықтаушы 

тәжірибеден кейін емлелік қателер бойынша көрсеткіш 10%-ды құрады. Бұл қателер балаларда 

сөйлем аяқталғаннан кейін, келесі сөзді бас әріппен жазу және сөздерді тасымалдау кезінде көрінді. 

Түзету жұмысынан кейін емлелік қателердің саны 5% -ға азайды. 

 

1 - сурет. Сөз құрамындағы қателер бойынша нәтижелер 

 

 

2 - сурет. Лексика-грамматикалық  қателер бойынша нәтижелер 

Анықтаушы 

эксперимент 

нәтижесі

Бақылау 

экспериментінің 

нәтижесі

Алмастыру 53 42

Сөзде әріптің түсіп қалуы 28 20

Сөзде артық әріп қосу 9 7

Буынның түсіп қалуы 7 4

Буын қосу 3 0

Анықтаушы 

эксперимент 

нәтижесі

Бақылау 

экспериментінің 

нәтижесі

Сөздерді бірге жазу 38 20

Сөзді тастап кету 55 43

Сөзде жалғаулардың түсіп қалуы 7 3

Сөздерді байланыстыра алмау 0 0

3 - сурет. Тыныс белгілеріндегі және емлелік қателер бойынша нәтижелер 

 

Талқылау 
 

Дисграфияны түзетуге бағытталған әдістемелерді ұсынған авторлардың еңбектерін саралай 

келе, біз мәселені тереңірек зерттеу арқылы инновациялық тәсілдерді қарастырдық. Қарастырған 

тәсілдің бірі – мишық стимуляциясы бағдарламасы. Бұл бағдарлама арқылы, біз дисграфияны түзету 

барысында дәстүрлі әдістермен қатар, инновациялық тәсілдерді жүйелеп оқыту үрдісінде қолдана 

отырып, жақсы нәтижелер алдық. 

 

Қорытынды 

 

Қазіргі уақытта дисграфияны түзету мәселесі  Қазақстанда және шетелдерде педагогика,  

логопедия, психология, психолингвистика, лингвистика т.б. салалардағы көптеген зерттеулердің 

арқасында пәнаралық зерттеу объектісі болып табылады. Осы күнге дейінгі зерттеулердің 

жүргізілуіне қарамастан, бұл салада зерттеулер жүргізудің өзектілігі бәсеңдеген емес. Осылайша, 

жоғарыда аталған мәліметтер мен деректер негізінде, бұл тақырып әрі қарай зерттеуді және түзетудің 

жаңа заманауи әдістерін іздеуді қажет етеді деген тұжырымға келдік. Себебі, жазу үрдісі мидың 

әртүрлі аймақтарының бірлескен жұмысының арқасында жүзеге асырылатын және күрделі 

психофизиологиялық ұйымдастырылған психикалық әрекет болып табылады.  

Инновационные приемы коррекции дисграфии у учащихся начальных классов 

Казахский национальный женский педагогический университет, Алматы, Казахстан  

Отмечается значительное увеличение числа детей, у которых не сформированы навыки письма и 

чтения среди младших школьников. "Специфическое" нарушение письменной речи, то есть дисграфия, 

является серьезным препятствием для освоения школьной программы учащимися начальных классов, что не 

позволяет в определенный момент времени в полном объеме освоить образовательную программу по ряду 

учебных предметов, поэтому выявление и коррекция дисграфии является одной из актуальных проблем. В 

статье рассматривается процесс письма с нейропсихологической точки зрения и выделены специальные этапы 

процесса письма. Проанализированы определения, данные авторами в связи с нарушением процесса письма, 

кратко описана классификация дисграфии, подчеркнута важность своевременного выявления нарушений 

письменной речи и разработки соответствующих коррекционных работ с учетом нейропсихологического 

подхода, рассмотрены современные проявления и перспективные направления изучения дисграфии на основе 

анализа теоретических источников. Давая определение понятию "инновация", описано значение одного из 

инновационных подходов в коррекции дисграфии – применения стимуляции мозжечка, то есть показаны 

модели выполнения упражнений в комплексе" balametrics". В статье описывается методика и результаты 

констатирующего и формирующего опыта, проведенного на основе анализа ошибок, возникающих в письме 

младших школьников, обучающихся на казахском языке. 

Ключевые слова: учащиеся начальных классов, процесс письма, дисграфия, инновационные приемы, 

стимуляция мозжечка, специфические ошибки письма. 

 

 

Innovative techniques of correction of dysgraphy in primary school students 

 

Aigerim K. Kalieva*, Saltanat Zh. Omirbek  

Kazakh National Women’s Teacher Training University, Almaty,  Kazakhstan 

e-mail*: kgera0208@mail.ru 

 

There is a significant increase in the number of children who do not have developed writing and reading skills 

among primary school students. "Specific" violation of written speech, that is, dysgraphy, is a serious obstacle to the 

development of the school curriculum by primary school students, which does not allow at a certain point in time to 

fully master the educational program in a number of academic subjects, so the identification and correction of 

dysgraphy is one of the urgent problems. The article examines the writing process from a neuropsychological point of 

view and highlights the special stages of the writing process. The definitions given by the authors in connection with the 

violation of the writing process are analyzed, the classification of dysgraphy is briefly described, the importance of 

timely detection of violations of written speech and the development of appropriate correctional work taking into 

account the neuropsychological approach is emphasized, modern manifestations and promising areas of the study of 

dysgraphy are considered based on the analysis of theoretical sources. Defining the concept of "innovation", the 

significance of one of the innovative approaches to the correction of dysgraphy – the use of cerebellar stimulation-is 

described, that is, the models of performing exercises in the" balametrics " complex are shown. The article describes the 

methodology and results of the ascertaining and formative experience conducted on the basis of the analysis of errors 

that occur in the writing of primary school students studying in the Kazakh language. 

